
তথ্যবিবরণী                                                                                                        নম্বর : ৯৭৬
এ দেশের স্বাধীনতার প্রথম স্বপ্ন দেখেছিলেন জাতির পিতা বঙ্গবন্ধু

                                                   -- পানি সম্পদ উপ-মন্ত্রী

শরীয়তপুর, ২৪ ফাল্গুন (৯ মার্চ) :  


পানি সম্পদ উপ-মন্ত্রী এ কে এম এনামুল হক শামীম বলেছেন, এ দেশের স্বাধীনতার প্রথম স্বপ্ন দেখেছিলেন জাতির পিতা বঙ্গবন্ধু শেখ মুজিবুর রহমান। বঙ্গবন্ধুর জন্ম হয়েছিলো বলেই বাংলাদেশ স্বাধীন সার্বভৌম দেশ। যারা স্বাধীনতাকে মেনে নিতে পারেনি তারাই জাতির পিতাকে সপরিবারে হত্যা করেছিল। তারা ভেবেছিল বঙ্গবন্ধুকে হত্যার মধ্য দিয়ে দেশকে আবার পাকিস্তানি ভাবধারায় নিয়ে যাবে।


আজ শরীয়তপুরে বঙ্গবন্ধু মেলার উদ্বোধনী অনুষ্ঠানে প্রধান অতিথির বক্তব্যে উপ-মন্ত্রী এসব কথা বলেন। 


উপ-মন্ত্রী বলেন, মহান মুক্তিযুদ্ধ, স্বাধীনতা ও বাংলাদেশ এবং বঙ্গবন্ধু একই সূত্রে গাঁথা। বঙ্গবন্ধু কন্যা শেখ হাসিনা স্বাধীনতা বিরোধীদের রক্তচক্ষুকে উপেক্ষা করে ১৯৮১ সালে দেশে ফিরে এসে দেশের সেবায় আত্মনিয়োগ করেন। বাংলাদেশকে একটি মর্যাদাসম্পন্ন দেশে রূপান্তরিত করেছেন, গণতন্ত্রকে প্রাতিষ্ঠানিক রূপ দিয়েছেন। দেশকে উন্নয়নের মহাসড়কে নিয়ে গেছেন। তার কারণেই বাংলাদেশ আজ বিশ্বসভায় অনন্য মর্যাদায় আসীন। 


শরীয়তপুর জেলা আওয়ামী লীগের সভাপতি ছাবেদুর রহমান খোকা সিকদারের সভাপতিত্বে উদ্বোধনী অনুষ্ঠানে বিশেষ অতিথি ছিলেন শরীয়তপুর-১ আসনের সংসদ সদস্য ইকবাল হোসেন অপু। অনুষ্ঠানে আরো উপস্থিত ছিলেন আওয়ামী লীগের কেন্দ্রীয় কার্যনির্বাহী সংসদের সদস্য আবদুল আউয়াল শামীম, জেলা আওয়ামী লীগের সাধারণ সম্পাদক অনল কুমার দে, জাজিরা উপজেলা চেয়ারম্যান মোবারক আলী সিকদার এবং শরীয়তপুর পৌরসভার মেয়র পারভেজ রহমান জন।

#
গিয়াস/পাশা/নাইচ/সঞ্জীব/মাহমুদ/সেলিম/২০২২/২২২০ ঘণ্টা

তথ্যবিবরণী                                                                                                        নম্বর : ৯৭৫
কুমিল্লায় ট্রেনে কাটা পড়ে ৩ স্কুলছাত্রীর মৃত্যুতে অর্থমন্ত্রীর শোক

ঢাকা, ২৪ ফাল্গুন (৯ মার্চ) :  


কুমিল্লার বিজয়পুরে স্কুলে যাওয়ার পথে ট্রেনে কাটা পড়ে ৩ স্কুলছাত্রীর মৃত্যুতে গভীর শোক প্রকাশ করেছেন অর্থমন্ত্রী আ হ ম মুস্তফা কামাল।


অর্থমন্ত্রী নিহতদের রুহের মাগফেরাত কামনা করেন এবং তাদের শোকসন্তপ্ত পরিবারের সদস্যদের প্রতি গভীর সমবেদনা জানান।


উল্লেখ্য, আজ উপজেলার বিজয়পুর রেলক্রসিং এলাকায় স্কুলে যাওয়ার পথে ময়মনসিংহগামী বিজয় এক্সপ্রেসে ট্রেনের সঙ্গে ধাক্কা লেগে এই ৩ স্কুলছাত্রীর মৃত্যু হয়। নিহতরা সবাই বিজয়পুর সরকারি প্রাথমিক বিদ্যালয়ের ছাত্রী।

#
তৌ‌হিদুল/পাশা/নাইচ/সঞ্জীব/সেলিম/২০২২/২২০০ ঘণ্টা

তথ্যবিবরণী                                                                                                        নম্বর : ৯৭৪
যুব ও ক্রীড়া প্রতিমন্ত্রীর সাথে ব্রাজিলের রাষ্ট্রদূতের সাক্ষাৎ

ঢাকা, ২৪ ফাল্গুন (৯ মার্চ) :  
আজ সচিবালয়ে যুব ও ক্রীড়া প্রতিমন্ত্রী মোঃ জাহিদ আহসান রাসেলের সাথে ব্রাজিলের রাষ্ট্রদূত জোয়াও তাবাজারা ডি অলিভিয়েরা জুনিয়র সাক্ষাৎ করেছেন। যুব ও ক্রীড়া সচিব মেজবাহ উদ্দিনসহ মন্ত্রণালয়ের ঊর্ধ্বতন কর্মকর্তাবৃন্দ এ সময় উপস্থিত ছিলেন।

যুব ও ক্রীড়া প্রতিমন্ত্রী ব্রাজিলের রাষ্ট্রদূতকে স্বাগত জানিয়ে বলেন, প্রধানমন্ত্রী শেখ হাসিনার সফল নেতৃত্বে ব্রাজিল এবং বাংলাদেশের মধ্যে সৌহার্দ্যপূর্ণ সম্পর্ক বিরাজ করছে। তিনি এ সময় রাষ্ট্রদূতকে ব্রাজিলের সাথে ফুটবলের উন্নয়নে সমঝোতা স্মারক স্বাক্ষরের আগ্রহ প্রকাশ করেন। তিনি বলেন, ব্রাজিল বিশ্ব ফুটবলে অত্যন্ত শক্তিশালী একটি দেশ।

ব্রাজিলের সাথে যুব ও ক্রীড়া বিষয়ে বন্ধুত্বপূর্ণ সম্পর্কের নতুন অধ্যায়ের সূচনা হতে যাচ্ছে উল্লেখ করে প্রতিমন্ত্রী বলেন, ব্রাজিলের একটি বয়সভিত্তিক দলকে ফ্রেন্ডলি ম্যাচ খেলতে বাংলাদেশ সফরের আমন্ত্রণ জানানো হবে। যার মাধ্যমে দু’দেশের খেলোয়াড়দের মধ্যে অভিজ্ঞতা বিনিময়ের সুযোগ সৃষ্টি হবে। এসময় তিনি বিকেএসপিসহ বাংলাদেশের তরুণ উদীয়মান খেলোয়াড়দের ব্রাজিলে প্রশিক্ষণ গ্রহণের সুযোগসহ স্কলারশিপ প্রদানের আহ্বান জানান।
ব্রাজিলের রাষ্ট্রদূত প্রতিমন্ত্রীর প্রস্তাবনাকে স্বাগত জানিয়ে বলেন, বাংলাদেশে ব্রাজিল ফুটবলের বিপুল সংখ্যক সমর্থক রয়েছে। যা ব্রাজিলিয়ানদের জন্য অত্যন্ত আনন্দের। বাংলাদেশ অত্যন্ত চমৎকার একটি দেশ।  বাংলাদেশের ফুটবলসহ সকল খেলার উন্নয়নে ব্রাজিল সরকার সার্বিক সহযোগিতা করবে। ব্রাজিল বাংলাদেশের সম্পর্ককে স্পোর্টস এর মাধ্যমে নতুন উচ্চতায় নিয়ে যেতে বদ্ধপরিকর।
#
আরিফ/পাশা/নাইচ/সঞ্জীব/রফিকুল/সেলিম/২০২২/২২০০ ঘণ্টা
তথ্যবিবরণী                                                                                                        নম্বর : ৯৭৩

ভূমিকম্প ও অগ্নিদুর্ঘটনা বিষয়ে প্রস্তুতিমূলক সেমিনার অনুষ্ঠিত

ঢাকা, ২৪ ফাল্গুন (৯ মার্চ) :  


দুর্যোগ ব্যবস্থাপনা ও ত্রাণ প্রতিমন্ত্রী ডা. মোঃ এনামুর রহমান বলেছেন, ভূমিকম্প ও অগ্নিকাণ্ডের মতো দুর্যোগে ক্ষয়ক্ষতি কমাতে সকল প্রকার প্রতিষ্ঠান এবং গাড়ি প্রবেশের প্রধান ফটকগুলো বিশেষ করে বাংলাদেশ সচিবালয়ের গেইট, শিক্ষা প্রতিষ্ঠান এবং খেলার মাঠ এমনভাবে করা হবে যাতে অগ্নিকাণ্ড, ভূমিকম্প বা যেকোনো দুর্যোগে সহায়তাকারী প্রতিষ্ঠানের যানবাহন সহজে প্রবেশ ও চলাচল করতে পারে। 

আজ ঢাকায় ঢাকা চেম্বার অভ্‌ কমার্স অ্যান্ড ইন্ডাস্ট্রি (ডিসিসিআই) মিলনায়তনে জনবহুল এলাকা ও গুরুত্বপূর্ণ স্থাপনাসমূহে ভূমিকম্প ও অগ্নিদুর্ঘটনা বিষয়ে প্রস্তুতিমূলক সেমিনারে প্রধান অতিথির বক্তৃতায় প্রতিমন্ত্রী এসব কথা বলেন। 


প্রতিমন্ত্রী বলেন, যে কোনো দুর্যোগে বাংলাদেশ ফায়ার সার্ভিস এবং সিভিল ডিফেন্সসহ অন্যান্য সহায়তাকারী সরকারি-বেসরকারি প্রতিষ্ঠানের জন্য কম প্রয়োজনীয় উদ্ধার সামগ্রী ও যন্ত্রপাতি তালিকা থেকে বাদ দিয়ে অতি প্রয়োজনীয় যন্ত্রপাতি জরুরিভিত্তিতে সংগ্রহ করার বিষয়ে প্রয়োজনীয় ব্যবস্থা নেওয়া হবে। 


দুর্যোগ ব্যবস্থাপনা ও ত্রাণ মন্ত্রণালয়ের সচিব মোঃ কামরুল হাসানের সভাপতিত্বে অনুষ্ঠানে সংশ্লিষ্ট 
সরকারি-বেসরকারি উচ্চ পর্যায়ের কর্মকর্তাগণ অংশগ্রহণ করেন।

#

সেলিম/পাশা/নাইচ/সঞ্জীব/মাহমুদ/সেলিম/২০২২/২১৩০ ঘণ্টা
তথ্যবিবরণী                                                                                                        নম্বর : ৯৭২

‍‍‍‍‍‍‍২০৭১ সালের মধ্যে বাংলাদেশকে ভূমিকম্প সহনীয় রাষ্ট্রে পরিণত করা হবে

                                                                      -- ত্রাণ প্রতিমন্ত্রী
ঢাকা, ২৪ ফাল্গুন (৯ মার্চ) :  

দুর্যোগ ব্যবস্থাপনা ও ত্রাণ প্রতিমন্ত্রী ডা. মোঃ এনামুর রহমান বলেছেন, দেশে বড় মাত্রার ভূমিকম্প মোকাবিলায় সরকার কাজ করছে। জাপান সরকার এবং জাইকা'র কারিগরি ও আর্থিক সহায়তায় ২০৭১ সালের মধ্যে বাংলাদেশকে ভূমিকম্প সহনীয় রাষ্ট্রে পরিণত করা হবে।

আজ ঢাকায় মতিঝিলে জাতীয় দুর্যোগ প্রস্তুতি দিবস-২২ উপলক্ষ্যে ভূমিকম্প এবং অগ্নিকাণ্ড বিষয়ক সচেতনতা বৃদ্ধি মহড়ায় প্রধান অতিথির বক্তৃতায় প্রতিমন্ত্রী এসব কথা বলেন।

প্রতিমন্ত্রী বলেন, ভূমিকম্প এমন একটি প্রাকৃতিক দুর্যোগ যার পূর্বাভাস দেয়ার উপায় এখনো বের হয়নি। জনসচেতনতা ও পূর্ব প্রস্তুতি থাকলে বড় ধরনের ভূমিকম্প এবং অগ্নিকাণ্ড মোকাবিলা করে জানমালের ক্ষয়ক্ষতি কমিয়ে আনা সম্ভব।

দুর্যোগ ব্যবস্থাপনা ও ত্রাণ মন্ত্রণালয়ের সচিব মোঃ কামরুল হাসানের সভাপতিত্বে অনুষ্ঠানে আরো বক্তৃতা করেন ঢাকা চেম্বার অভ্‌ কমার্স অ্যান্ড ইন্ডাস্ট্রি (ডিসিসিআই)-এর প্রেসিডেন্ট রেজওয়ান রহমান।

#

বিভাগীয় পর্যায়ে নিয়মিত পিঠা উৎসব আয়োজন করা হবে
                                           -- সংস্কৃতি প্রতিমন্ত্রী

রংপুর, ২৪ ফাল্গুন (৯ র্মাচ) :  

সংস্কৃতি বিষয়ক প্রতিমন্ত্রী কে এম খালিদ বলেছেন, এখন থেকে রংপুরসহ বিভাগীয় পর্যায়ে নিয়মিত পিঠা উৎসব আয়োজন করা হবে। এ উৎসবকে সংস্কৃতি বিষয়ক মন্ত্রণালয়ের বার্ষিক ক্যালেন্ডারে অন্তর্ভুক্তকরণপূর্বক নিয়মিত পৃষ্ঠপোষকতা প্রদান করা হবে।

প্রতিমন্ত্রী আজ রংপুর পাবলিক লাইব্রেরি মাঠে জাতীয় পিঠা উৎসব উদযাপন পরিষদ, রংপুর আয়োজিত পাঁচ দিনব্যাপী জাতীয় পিঠা উৎসব ১৪২৮ এর রংপুর বিভাগের উদ্বোধনী অনুষ্ঠানে প্রধান অতিথির বক্তব্যে এসব কথা বলেন।

জাতীয় পিঠা উৎসব উদযাপন পরিষদ, রংপুর বিভাগের আহ্বায়ক বিপ্লব প্রসাদের সভাপতিত্বে উৎসব উদ্বোধন করেন বিশিষ্ট নাট্যব্যক্তিত্ব বীর মুক্তিযোদ্ধা ম হামিদ।

প্রধান অতিথি বলেন, সংস্কৃতি বিষয়ক মন্ত্রণালয় বাঙালির সমৃদ্ধ  কৃষ্টি-কালচার, ঐতিহ্য সংরক্ষণ ও প্রসারে নিরলস কাজ করে যাচ্ছে। সংস্কৃতি প্রতিমন্ত্রী বলেন, বাঙালি সংস্কৃতির একটি গুরুত্বপূর্ণ উপাদান হচ্ছে পিঠা উৎসব। তিনি বলেন, বাংলাদেশের বিভিন্ন অঞ্চলে বাহারি রকমের পিঠা-পুলির সমাহার দেখতে পাওয়া যায়। কে এম খালিদ বলেন, বৃহত্তর রংপুর ভাওয়াইয়া সমৃদ্ধ অঞ্চল। রংপুরে যাতে প্রতিবছর নিয়মিত ভাওয়াইয়া উৎসব অনুষ্ঠিত হতে পারে, সেজন্য এটিকেও সংস্কৃতি বিষয়ক মন্ত্রণালয়ের বার্ষিক ক্যালেন্ডারে অন্তর্ভুক্ত করা হবে এবং নিয়মিত পৃষ্ঠপোষকতা প্রদান করা হবে।

অনুষ্ঠানে বিশেষ অতিথি হিসাবে বক্তৃতা করেন বাংলাদেশ পুলিশ রংপুর রেঞ্জের ডিআইজি দেবদাস ভট্টাচার্য্য বিপিএম, রংপুরের জেলা প্রশাসক মোঃ আসিব আহসান, রংপুর জেলা আওয়ামী লীগের সভাপতি মমতাজ উদ্দিন আহমেদ ও জাতীয় পিঠা উৎসব উদযাপন পরিষদের সাধারণ সম্পাদক খন্দকার শাহ আলম। অনুষ্ঠানে স্বাগত বক্তৃতা করেন জাতীয় পিঠা উৎসব উদযাপন পরিষদ, রংপুর বিভাগের সদস্য সচিব আশরাফুল আলম আল আমিন।

উল্লেখ্য, জাতীয় পিঠা উৎসব ১৪২৮ এর রংপুর বিভাগীয় পর্বে   ৩০টির অধিক স্টল অংশগ্রহণ করছে।

প্রতিমন্ত্রী এর আগে রংপুর জেলা শিল্পকলা একাডেমি, রংপুর বিভাগীয় সরকারি গণগ্রন্থাগার, তাজহাট জমিদার বাড়ি ও বেগম রোকেয়া স্মৃতিকেন্দ্র পরিদর্শন করেন।
#

কয়েকটি কারণে বিএনপি নির্বাচনকে ভয় পায়

                      -- তথ্য ও সম্প্রচার মন্ত্রী

ঠাকুরগাঁও, ২৪ ফাল্গুন (৯ র্মাচ) :  

‘কয়েকটি কারণে বিএনপি নির্বাচনকে ভয় পায়’ উল্লেখ করে তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, ‘প্রথমত বিএনপি তাদের সন্ত্রাসী, জ্বালাও-পোড়াও এবং মানুষ পুড়িয়ে হত্যার রাজনীতির কারণে জনগণ থেকে বিচ্ছিন্ন হয়েছে। আরেকটি বিষয় হচ্ছে বেগম খালেদা জিয়া এবং তারেক রহমান আদালতে দণ্ডপ্রাপ্ত আসামি হওয়ায় তারা দু’জন নির্বাচনে অংশ নিতে পারবে না। এসব কারণে নির্বাচন নিয়ে তাদের কোনো আগ্রহ নেই এবং তারা দলকেও নির্বাচনমুখী করতে চায় না।’ 

আজ ঠাকুরগাঁও জেলা পরিষদের বিডি হলে বাংলাদেশ আওয়ামী লীগ ঠাকুরগাঁও জেলা শাখার বর্ধিত সভায় বক্তৃতার পূর্বে সাংবাদিকদের প্রশ্নের জবাবে মন্ত্রী এসব কথা বলেন। 

মন্ত্রী বলেন, ‘বিএনপি জনগণের জন্য রাজনীতি করে না। তারা ক্ষমতায় গিয়ে শুধু নিজের আখের গোছানোর রাজনীতি করে। বিএনপি’র এই কৌশল বাংলাদেশের মানুষ বুঝে গেছে, তাই বিএনপিকে জনগণ তাদের রাজনীতি থেকে বিতাড়িত করেছে। এদেশের জনগণ বিএনপিকে আর ক্ষমতায় দেখতে চায় না, দেশকে লুটপাটের স্বর্গরাজ্য, দুর্নীতিতে চ্যাম্পিয়ন আর জঙ্গিরাষ্ট্রও বানাতে চায় না। তাই আওয়ামী লীগ নয় জনগণই বিএনপিকে লাল কার্ড দেখিয়েছে।’ 

এসময় বিএনপিনেতা রুহুল কবির রিজভীর সাম্প্রতিক এক মন্তব্য নিয়ে সাংবাদিকদের প্রশ্নের জবাবে চট্টগ্রাম-৭ আসনের এমপি ড. হাছান তার রাজনৈতিক কর্মকাণ্ডের কথা উল্লেখ করতে গিয়ে বলেন, ‘আমি প্রতি সপ্তাহে আমার নির্বাচনি এলাকায় যাই, আমি গ্রামের এমপি। প্রধানমন্ত্রী আমাকে সাংগঠনিকভাবে উত্তরবঙ্গের দায়িত্ব দিয়েছেন সে কারণে উত্তরবঙ্গ আসতে হয় এবং দেশের অন্যপ্রান্তেও যেতে হয়, সারা দেশ ভ্রমণ করতে হয়। ঢাকা থাকাকালে প্রায় প্রতিদিনই মন্ত্রণালয়ের কাজের পাশাপাশি পার্টি অফিসে যেতে হয়।’

‘রিজভী সাহেব তো নয়া পল্টনে তাদের কার্যালয়ে বসে থাকেন, ওখান থেকে আর কোথাও যান না, ওখানেই খান, ওখানেই ঘুমান এবং সে কারণেই তিনি দেশের অবস্থা জানেন না যে শুধু প্রতি সপ্তাহে আমার নির্বাচনি এলাকাতেই নয়, সারা দেশ বিচরণ করি’ মন্তব্য করে হাছান মাহ্‌মুদ বলেন, ‘আপনারা জানেন, মির্জা ফখরুল সাহেব শুধুই মিডিয়ার সামনে কথা বলেন আর ওদিকে দলীয় কার্যালয়ে বসে  থাকতে থাকতে রিজভী সাহেবের আসলে মেজাজটা খিটখিটে হয়ে গেছে, ফলে উদ্ভ্রান্তের মতো নানা কথা বলছেন।’ 

দ্রব্যমূল্য নিয়ে বিএনপি মহাসচিবের মন্তব্য নিয়ে ড. হাছান মাহমুদ  বলেন, মির্জা আলমগীর সাহেব যে অভিযোগগুলো উপস্থাপন করছেন সেটি জনগণকে বিভ্রান্ত করার জন্য। করোনা এবং সাম্প্রতিক ইউক্রেন যুদ্ধের কারণে সমগ্র পৃথিবীতে অনেকগুলো পণ্যের মূল্য বেড়েছে। প্রধানমন্ত্রীর নেতৃত্বে সরকার দ্রব্যমূল্য নিয়ন্ত্রণের জন্য কাজ করছে, একইসাথে যাতে স্বল্প আয়ের মানুষ কম মূল্যে পণ্য কিনতে পারে সেজন্য টিসিবি’র আওতা বাড়িয়ে কোটি কোটি মানুষকে স্বল্পমূল্যে পণ্য দেয়ার ব্যবস্থা হয়েছে। অসাধু ব্যবসায়ীরা অনেক সময় এমন পরিস্থিতির সুযোগ নেয়, সেজন্য অসাধু ব্যবসায়ীদের বিরুদ্ধে সরকার প্রয়োজনীয় ব্যবস্থা গ্রহণ করবে বলে সতর্কবাণী দেন তথ্যমন্ত্রী।

জেলা আওয়ামী লীগ সভাপতি মুহা. সাদেক কুরাইশীর সভাপতিত্বে ও  সাধারণ সম্পাদক দীপক কুমারের সঞ্চালনায় আওয়ামী লীগের প্রেসিডিয়াম সদস্য ও ঠাকুরগাঁও-১ আসনের সংসদ সদস্য রমেশ চন্দ্র সেন প্রধান অতিথি, সাংগঠনিক সম্পাদক সাখাওয়াত হোসেন শরিফ প্রধান বক্তা এবং আওয়ামী লীগ কেন্দ্রীয় সদস্য অ্যাড. হোসনে আরা ডালিয়া ও অ্যাড. সফুরা বেগম রুমি বিশেষ অতিথি হিসেবে বর্ধিত সভায় বক্তৃতা দেন। 

#

শিশুদের বিজ্ঞানমনস্ক করে গড়ে তুলতে হবে
                         -- জনপ্রশাসন প্রতিমন্ত্রী
মেহেরপুর, ২৪ ফাল্গুন (৯ মার্চ): 

জনপ্রশাসন প্রতিমন্ত্রী ফরহাদ হোসেন বলেছেন, বাংলাদেশকে ২০৪১ সালের মধ্যে উন্নত সমৃদ্ধ রাষ্ট্রে পরিণত করতে শিশুদের বিজ্ঞানমনস্ক করে গড়ে তুলতে হবে।
আজ মেহেরপুরে ৪৩ তম জাতীয় বিজ্ঞান ও প্রযুক্তি সপ্তাহ-২০২২ এর উদ্বোধনী অনুষ্ঠানে প্রধান অতিথি হিসাবে বক্তব্য প্রদানকালে প্রতিমন্ত্রী একথা বলেন।
প্রতিমন্ত্রী বলেন, বিজ্ঞান ও প্রযুক্তিগত উৎকর্ষতা একটি দেশের টেকসই উন্নয়নে গুরুত্বপূর্ণ ভূমিকা পালন করে। প্রযুক্তিগত উন্নয়নের জন্য প্রয়োজন প্রযুক্তি জ্ঞানসম্পন্ন দক্ষ মানবসম্পদ। এজন্য দেশের শিশুদের ছোটবেলা থেকেই বিজ্ঞানমনস্ক করে গড়ে তুলতে হবে।
প্রতিমন্ত্রী এসময় শিক্ষার্থীদের বিজ্ঞানের প্রতি আগ্রহী করে গড়ে তুলতে শিক্ষক ও অভিভাবকদের প্রতি আহ্বান জানান।
মেহেরপুরের জেলা প্রশাসক ড. মোহাম্মদ মুনসুর আলম খান অনুষ্ঠানে সভাপতিত্ব করেন ।
#
শিবলী/পাশা/এনায়েত/সঞ্জীব/রফিকুল/মাহমুদ/শামীম/২০২২/১৯৩০ঘণ্টা
তথ্যবিবরণী                                                                                                                               নম্বর: ৯৬৮

ধর্মীয় সম্প্রীতি রক্ষায় ইমাম ও খতিবদের সক্রিয় ভূমিকা পালন করতে হবে

                     --ধর্ম প্রতিমন্ত্রী

ইসলামপুর (জামালপুর), ২৪ ফাল্গুন (৯ মার্চ) :
ধর্ম প্রতিমন্ত্রী মোঃ ফরিদুল হক খান বলেছেন, দেশে ধর্মীয় সম্প্রীতি সুসংহত করা ও বিভিন্ন সামাজিক সমস্যা মোকাবিলায় মসজিদের খতিব, ইমাম ও ওলামায়েকেরামের ভূমিকা অত্যন্ত গুরুত্বপূর্ণ। দেশে ধর্মীয় উন্মাদনা তৈরি করে কেউ যেন সাম্প্রদায়িক সম্প্রীতি বিনষ্ট করতে না পারে- এ বিষয়ে ধর্মীয় ও সামাজিক নেতা হিসেবে ইমাম ও খতিবদের সজাগ ও সক্রিয় ভূমিকা পালন করতে হবে। 

আজ ইসলামপুর উপজেলা মডেল মসজিদ ও ইসলামিক সাংস্কৃতিক কেন্দ্রে ইসলামিক ফাউন্ডেশন, ইসলামপুর আয়োজিত ইমাম প্রশিক্ষণ একাডেমির অর্থায়নে ২০২১- ২২ অর্থবছরে উপজেলা পর্যায়ে ইমাম, খতিব ও আলেম-ওলামাদের নিয়ে " সাম্প্রদায়িক সম্প্রীতি প্রতিষ্ঠা, সন্ত্রাস ও জঙ্গিবাদ প্রতিরোধ এবং সামাজিক সমস্যা নিরসন" শীর্ষক মতবিনিমিয় সভা ও উপজেলা পর্যায়ে প্রশিক্ষণপ্রাপ্ত ইমামগণের ইমাম সম্মেলনে প্রধান অতিথির বক্তৃতায় প্রতিমন্ত্রী এসব কথা বলেন।
প্রতিমন্ত্রী বলেন, ইসলামের সঠিক আদর্শ ও শিক্ষার প্রচার ও প্রসারে জাতির পিতাই এদেশে ইসলামিক ফাউন্ডেশন প্রতিষ্ঠা করেছিলেন। তিনি বিশ্ব এজতেমার জন্য তুরাগ তীরে জায়গা বরাদ্দ প্রদানসহ ইসলামের খেদমত ও মুসলিম উম্মার কল্যাণে উল্লেখযোগ্য অবদান রেখে গেছেন। 

ইসলামপুর উপজেলা নির্বাহী অফিসার মু. তানভীর হাসান রুমানের সভাপতিত্বে অনুষ্ঠিত সম্মেলনে আরো বক্তব্য রাখেন জামালপুরের পুলিশ সুপার নাছির উদ্দিন আহমেদ, ইসলামপুর উপজেলা পরিষদের চেয়ারম্যান এডভোকেট এসএম জামাল আব্দুন নাছের বাবুল, ইসলামিক ফাউন্ডেশন জামালপুর কার্যালয়ের উপপরিচালক মোঃ আব্দুর রাজ্জাক। 

#

আনোয়ার/পাশা/এনায়েত/সঞ্জীব/রফিকুল/মাহমুদ/রেজাউল/২০২২/১৯১২ ঘণ্টা

তথ্যবিবরণী                                                                                                                              নম্বর: ৯৬৭
আগামী ১১ মার্চ অনুষ্ঠেয় শ্রম মন্ত্রণালয়ের বিভিন্ন পদের নিয়োগ পরীক্ষা স্থগিত
ঢাকা, ২৪ ফাল্গুন (৯ মার্চ) :
অনিবার্য কারণবশত আগামী ১১ মার্চ (শুক্রবার) অনুষ্ঠেয় শ্রম ও কর্মসংস্থান মন্ত্রণালয়ের বিভিন্ন পদের নিয়োগ পরীক্ষা (লিখিত) স্থগিত করা হয়েছে।
আজ শ্রম মন্ত্রণালয়ের প্রশাসন শাখার উপসচিব মোর্শেদা আক্তার স্বাক্ষরিত এক আফিস আদেশে জানানো হয় আগামী ১১ মার্চ শুক্রবার অনুষ্ঠেয় মন্ত্রণালয়ের ৩য় ও চতুর্থ শ্রেণির মোট ১২টি পদের নিয়োগ পরীক্ষা (লিখিত) অনিবার্য কারণবশত স্থগিত করা হলো। উক্ত পদের লিখিত পরীক্ষার তারিখ ও সময় পরবর্তীতে আবেদনকারীদের জানিয়ে দেওয়া হবে।
#
আকতারুল/পাশা/এনায়েত/সঞ্জীব/রফিকুল/মাহমুদ/রেজাউল/২০২২/১৮৫৬ ঘণ্টা

তথ্যবিবরণী                                                                                                        নম্বর : ৯৬৬ 
কেবল আইন প্রয়োগের মাধ্যমে নারী-পুরুষের বৈষম্য নিরসন  সম্ভব নয়
                                                                      -- আইনমন্ত্রী

ঢাকা, ২৪ ফাল্গুন (৯ মার্চ): 

আইন, বিচার ও সংসদ বিষয়ক মন্ত্রী আনিসুল হক বলেছেন, বাংলাদেশে লিঙ্গ সমতাভিত্তিক অনেক আইন প্রণয়ন করা হলেও আমরা সমস্যার জায়গায় এখনো দাঁড়িয়ে আছি। তিনি বলেন,  কেবল আইন প্রয়োগের মাধ্যমে নারী-পুরুষের মধ্যে বৈষম্য নিরসন করা সম্ভব নয়।  বৈষম্য নিরসনে আইন প্রয়োগের পাশাপাশি নারী-পুরুষ উভয়ের  দৃষ্টিভঙ্গি বা মানসিকতা পরিবর্তনের প্রয়োজনীয়তা রয়েছে।

আজ রাজধানীর বঙ্গবন্ধু আন্তর্জাতিক সম্মেলন কেন্দ্রে নারী দিবস ২০২২ উপলক্ষ্যে আয়োজিত এক অনুষ্ঠানে প্রধান অতিথির বক্তৃতায় মন্ত্রী এসব কথা বলেন। জাতীয় মানবাধিকার কমিশন এই অনুষ্ঠানের আয়োজন করে। অনুষ্ঠানে নারী ও শিশুর প্রতি ধর্ষণ প্রতিরোধে করণীয় বিষয়ক ন্যাশনাল ইনকোয়ারি খসড়া প্রতিবেদনের সারসংক্ষেপ  উপস্থাপন করা হয়।

মন্ত্রী বলেন, যত কথাই বলা হোক না কেন, যত আইনই করা হোক না কেন, যতক্ষণ পর্যন্ত  নারী-পুরুষের মধ্যে বৈষম্য দূরীকরণ না হবে ততক্ষণ পর্যন্ত আমাদের  কাঙ্খিত লক্ষ্যে পৌঁছা সম্ভব হবে না। তবে এই বৈষম্য রাতারাতি দূর করা সম্ভব নয়। প্রধানমন্ত্রী শেখ হাসিনার সরকার লিঙ্গভিত্তিক  অসমতাকে সমতায় আনার জন্য সর্বাত্মক চেষ্টা করছে।  ফলে আস্তে আস্তে বৈষম্য দূর হচ্ছে এবং এখন সম্পদের সমান বণ্টনের দাবি উঠছে।

তিনি বলেন, ইসলাম ধর্মই প্রথম নারীর অধিকার স্বীকার করেছিল। তাই বৈষম্য দূরীকরণে ইসলাম ধর্ম বা অন্য কোনো ধর্ম প্রতিবন্ধকতা সৃষ্টি করে না বলে তিনি মনে করেন।

জাতীয় মানবাধিকার কমিশনের চেয়ারম্যান নাছিমা বেগমের সভাপতিত্বে অনুষ্ঠানে প্রধানমন্ত্রীর কার্যালয়ের সিনিয়র সচিব মোঃ তোফাজ্জল হোসেন মিয়া, ইউএনডিপি'র আবাসিক প্রতিনিধি সুদীপ্ত মুখার্জী, কমিশনের সদস্য ড. কামাল উদ্দিন আহমেদ ও জেসমিন আরা বেগম বক্তৃতা করেন।

#

রেজাউল/পাশা/এনায়েত/সঞ্জীব/রফিকুল/মাহমুদ/শামীম/২০২২/১৯০৫ঘণ্টা
তথ্যবিবরণী                                                                                                                                নম্বর: ৯৬৫
নর্থ আমেরিকান বেঙ্গলি কনফারেন্স বিষয়ে প্রস্তুতিমূলক সভা অনুষ্ঠিত
ঢাকা, ২৪ ফাল্গুন (৯ মার্চ) :
‘নর্থ আমেরিকান বেঙ্গলি কনফারেন্স-২০২২’ বিষয়ে এক প্রস্তুতিমূলক সভা আজ তথ্য ও যোগাযোগ প্রযুক্তি বিভাগের সভা কক্ষে অনুষ্ঠিত হয়। 
সভায় তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক প্রধান অতিথি হিসেবে উপস্থিত ছিলেন। তথ্য ও যোগাযোগ প্রযুক্তি বিভাগের সিনিয়র সচিব এন এম জিয়াউল আলমের সভাপতিত্বে অন্যান্যের মধ্যে আলোচনায় অংশগ্রহণ করেন ফ্রেন্ডস অভ্‌ বাংলাদেশ চ্যাপ্টারের প্রধান সমন্বয়ক এএসএম শামসুল আরেফিন, নর্থ আমেরিকান বেঙ্গলি বোর্ড অভ্ ট্রাস্টির চেয়ারম্যান মিলান কুমার অয়ন, বাংলাদেশ হাই-টেক পার্ক কর্তৃপক্ষের ব্যবস্থাপনা পরিচালক বিকর্ণ কুমার ঘোষসহ নর্থ আমেরিকান বেঙ্গলি সোসাইটি ও আইসিটি বিভাগের ঊর্ধ্বতন কর্মকর্তাগণ।
সভায় জানানো হয়, এ সম্মেলনের মাধ্যমে বাংলাদেশ এবং নর্থ আমেরিকাস্থ বাঙালি ব্যবসায়ী এবং বাংলাদেশি আইটি পেশাজীবীদের সাথে সেতুবন্ধন তৈরি হবে। ব্যবসায়ীদের মধ্যে বিনিয়োগ আহরণে সহযোগিতা আদান-প্রদানের লক্ষ্যে একটি ডিজিটাল প্ল্যাটফর্ম তৈরি করা হবে বলে সভায় জানানো হয়।  
সম্মেলনের মাধ্যমে উদ্ভাবনী কর্মকাণ্ড জোরদার, স্টার্টআপদের মেন্টরিং, কোচিং এবং বিশেষ করে বাংলাদেশি বিজনেস প্রসেস আউটসোর্সিং (বিপিও) ব্যবসার গন্তব্য হিসেবে বাংলাদেশের অবস্থান বিশ্বব্যাপী আরো সুদৃঢ় হবে। এছাড়া তরুণ প্রজন্মের মেধাবীদের মেধা ও যোগ্যতার বিকাশ ঘটাতে বিভিন্ন কার্যক্রম গ্রহণ ও বাস্তবায়নে আমেরিকাস্থ বাংলাদেশি কমিউনিটির মধ্যে যোগাযোগের পথ সুগম হবে।  
#
শহিদুল/পাশা/এনায়েত/সঞ্জীব/রফিকুল/মাহমুদ/রেজাউল/২০২২/১৭৫০ ঘণ্টা

তথ্যবিবরণী                                                                                                                             নম্বর : ৯৬৪
প্রধানমন্ত্রী শেখ হাসিনার নেতৃত্বে বাংলাদেশের মানুষ আজ  ঐক্যবদ্ধ 
                                                    --পানি সম্পদ উপ-মন্ত্রী
নড়িয়া (শরীয়তপুর), ২৪ ফাল্গুন (৯ মার্চ): 

পানি সম্পদ উপ-মন্ত্রী এ কে এম এনামুল হক শামীম বলেছেন, একদিকে উন্নয়নের জয়গান, অন্যদিকে শুরু হয়েছে দেশ বিরোধী ষড়যন্ত্র। বিএনপি আন্দোলনে ব্যর্থ, নির্বাচনে ব্যর্থ, জনগণের আস্থা অর্জনে ব্যর্থ এমনকি রাজপথ দখলে রাখতেও ব্যর্থ। সবদিক দিয়ে ব্যর্থ বিএনপি নানামুখী ষড়যন্ত্র করছে। আওয়ামী লীগ সরকারেও আছে, রাজপথেও আছে। প্রধানমন্ত্রী শেখ হাসিনার প্রতি এদেশের জনগণের অকুণ্ঠ সমর্থন আছে। তাই আগামী জাতীয় সংসদ নির্বাচন অবাধ সুষ্ঠু নির্বাচন কমিশনের অধীনেই হবে এবং সেই নির্বাচনে পঞ্চমবারের মতো প্রধানমন্ত্রী শেখ হাসিনার নেতৃত্বে ঐক্যবদ্ধ আওয়ামী লীগই ক্ষমতায় আসবে। 
আজ শরীয়তপুর জেলার নড়িয়া উপজেলার রাজনগর ইউনিয়ন আওয়ামী লীগের ত্রিবার্ষিক সম্মেলনে প্রধান অতিথির বক্তব্যে উপ-মন্ত্রী এসব কথা বলেন।
উপ-মন্ত্রী বলেন, বিএনপি যতই ষড়যন্ত্র ও চক্রান্ত করুক না কেন, প্রধানমন্ত্রী শেখ হাসিনা ও বাংলাদেশকে থামিয়ে রাখা যাবে না। বিএনপির মির্জা ফখরুলরা যতই ঐক্যজোট করার কথা বলুক না কেন তাদের দলের নেতা কর্মীরাই তাদের ঐক্যের সঙ্গে নেই। বিএনপি আজ জনবিচ্ছিন্ন দল। তিনি বলেন, বঙ্গবন্ধুর দেখানো পথেই প্রধানমন্ত্রী শেখ হাসিনা দেশে উন্নয়নের ভিত তৈরি করে দিয়েছেন। তাঁর দূরদর্শী নেতৃত্বে দেশ উন্নয়নের মহাসড়কে এগিয়ে যাচ্ছে। তাঁর নেতৃত্বে বাংলাদেশের মানুষ আজ ঐক্যবদ্ধ, এবং সারা বিশ্বে প্রশংসিত। তিনি বলেন, প্রতিযোগিতা থাকতে পারে। কিন্তু কর্মীরা হলো বঙ্গবন্ধু ও বঙ্গবন্ধু কন্যা শেখ হাসিনার প্রাণ। প্রতিযোগিতা না থাকলে জড়াবস্থার সৃষ্টি হয়। তবে প্রতিযোগিতা যেন প্রতিহিংসায় রূপ না নেয় সেদিকে দৃষ্টি রাখতে হবে। 
সম্মেলনে বিশেষ অতিথি ছিলেন শরীয়তপুর জেলা আওয়ামী লীগের সভাপতি ছাবেদুর রহমান খোকা সিকদার, আইন সম্পাদক আবুল কালাম আজাদ, ত্রাণ ও সমাজ কল্যাণ সম্পাদক আলহাজ মোঃ খবিরুজ্জামান বাচ্চু, এর আগে ৩১৯ কোটি টাকা ব্যয়ে শরীয়তপুর জেলার কীর্তিনাশা নদীর ডান ও বাম তীর রক্ষা প্রকল্পের উদ্বোধন করেন উপ- মন্ত্রী এনামুল হক শামীম।
#
গিয়াস/পাশা/এনায়েত/সঞ্জীব/রফিকুল/মাহমুদ/শামীম/২০২২/১৮০৫ঘণ্টা

তথ্যবিবরণী                                                                                                                               নম্বর: ৯৬৩
কোভিড-১৯ সংক্রান্ত সর্বশেষ প্রতিবেদন 

ঢাকা, ২৪ ফাল্গুন (৯ মার্চ) :
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল মঙ্গলবার সকাল ৮টা থেকে আজ বুধবার সকাল ৮টা পর্যন্ত ২৪ ঘণ্টায় দেশে ৩২৩ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ১ দশমিক ৯৭ শতাংশ। এ সময় ১৬ হাজার ৩৭০ জনের নমুনা পরীক্ষা করা হয়েছে।   
গত ২৪ ঘণ্টায় মারা গেছেন ১ জন। এ পর্যন্ত ২৯ হাজার ৯৭ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৫২ হাজার ৭৭০ জন।

#

জাকির/পাশা/এনায়েত/মাহমুদ/রেজাউল/২০২২/১৬৫০ ঘণ্টা
তথ্যবিবরণী


   






          নম্বর : ৯৬২
কৃষিমন্ত্রীর সাথে সাক্ষাতকালে এফএও’র মহাপরিচালক 
কৃষিখাতে বিনিয়োগ বৃদ্ধিতে উদ্যোগ নিবে এফএও
ঢাকা, ২৪ ফাল্গুন (৯ মার্চ): 

বাংলাদেশের কৃষিখাতের উন্নয়নে বিনিয়োগ বৃদ্ধিতে কাজ করবে জাতিসংঘের খাদ্য ও কৃষি সংস্থা (এফএও)। আগামী অক্টোবরে এফএও বিনিয়োগ সম্মেলনের আয়োজন করবে। সেখানে তারা অন্যান্য আন্তর্জাতিক উন্নয়ন ও দাতা সংস্থাকে বাংলাদেশের কৃষিখাতের উন্নয়নে ও কৃষিখাদ্য ব্যবস্থার রূপান্তরে বিনিয়োগে উদ্বুদ্ধ করবে। 
আজ সকালে সচিবালয়ে কৃষিমন্ত্রী ড. মো: আব্দুর রাজ্জাক এর সাথে বৈঠকে জাতিসংঘের খাদ্য ও কৃষি সংস্থার (এফএও) মহাপরিচালক কিউ দোংয়ু (Qu Dongyu) এ কথা জানান। তিনি প্রধানমন্ত্রী শেখ হাসিনার নেতৃত্বে সকল ক্ষেত্রে বাংলাদেশের উন্নয়ন সাফল্যের ভূয়সী প্রশংসা করেন।
এসময় কৃষিমন্ত্রী বলেন, আমাদের কৃষিখাতের উন্নয়নে আন্তর্জাতিক বিনিয়োগ দরকার। আমরা ভূগর্ভস্থ লাইন দিয়ে সেচ ব্যবস্থার উন্নয়ন করতে চাই। আমরা উপকূলীয় লবণাক্ত অঞ্চলে নতুন উদ্ভাবিত ফসলের জাতের সম্প্রসারণ করতে যাচ্ছি। পাহাড়ি এলাকায় উচ্চমূল্যের ফসলের চাষ আরো বাড়াতে চায় বাংলাদেশ জানিয়ে মন্ত্রী বলেন, কৃষিপণ্যের প্রক্রিয়াজাত করে ভ্যালু অ্যাড ও রপ্তানি করতে চাই। এসব ক্ষেত্রে বিনিয়োগ প্রয়োজন। 
সাক্ষাতশেষে কৃষিমন্ত্রী সাংবাদিকদের সাথে এ বিষয়ে মতবিনিময় করেন। তিনি বলেন, কৃষি উন্নয়নে এফএও আমাদের সহযোগিতা করে থাকে। তারা আমাদের কারিগরি সহায়তা দেয়। দাতা সংস্থাদের সঙ্গে তারা ঘনিষ্ঠভাবে কাজ করে। কীটনাশকের ক্ষতিকর দিকগুলো যাতে কমাতে পারি, সেই বিষয়ে বৈশ্বিক যে নিয়ম তা তৈরি করে এফএও। তিনি বলেন, আমরা এখন দেশে ৫৭ লক্ষ টন ভূট্টা উৎপাদন করছি। বাংলাদেশের আবহাওয়া ভুট্টার জন্য খুবই ভালো। বাংলাদেশে ভুট্টা উৎপাদনের ক্ষেত্রে এফএও বড় ভূমিকা রেখেছে। আমি মনে করি আগামীতে, এফএও’র সঙ্গে আমাদের সম্পর্ক আরও সম্প্রসারিত হবে।
ইউক্রেন-রাশিয়া যুদ্ধের প্রভাব বাংলাদেশে দ্রব্যমূল্যের ওপর পড়বে কিনা- এ প্রশ্নের জবাবে মন্ত্রী বলেন, আন্তর্জাতিক বাজারে দ্রব্যমূল্যের দাম বৃদ্ধি পেয়েছে। আমাদের নিকট এখন খাদ্যশস্যের সর্বোচ্চ মজুত আছে। ফসলের উৎপাদনও ভাল। এছাড়া, এপ্রিলের ১৫ তারিখ থেকেই নতুন চাল আসবে। সব মিলিয়ে আমাদের কোন বড় সসম্যা হবে না। কোন খাদ্য সংকট, হাহাকার- এ রকম কিছু হবে না।

বৈঠকে কৃষি মন্ত্রণালয়ের সচিব মো: সায়েদুল ইসলামসহ ঊর্ধ্বতন কর্মকর্তাগণ উপস্থিত ছিলেন।
#
কামরুল/ অনসূয়া/পরীক্ষিৎ/জাহাঙ্গীর/শাম্মী/মাসুম/২০২২/১৬১০ ঘণ্টা 

তথ্যবিবরণী









            নম্বর : ৯৬১

প্রাক-প্রাথমিকের ক্লাস আগামী ১৫ মার্চ থেকে
ঢাকা, ২৪ ফাল্গুন (৯ মার্চ): 


করোনার কারণে দুই বছর বন্ধ থাকার পর প্রাক-প্রাথমিকের শিক্ষার্থীদের ক্লাস শুরু হচ্ছে আগামী ১৫ মার্চ থেকে।

আজ সচিবালয়ে মন্ত্রণালয়ের সভাকক্ষে প্রাথমিক ও গণশিক্ষা প্রতিমন্ত্রী মো. জাকির হোসেন এর সভাপতিত্বে এক সভায় এ সিদ্ধান্ত গৃহীত হয়। প্রাথমিকভাবে সপ্তাহে দুইদিন (রবি ও মঙ্গলবার) ক্লাস হবে বলে সভায় জানানো হয়। 

সভায় মন্ত্রণালয়ের সচিব আমিনুল ইসলাম খান, প্রাথমিক শিক্ষা অধিদপ্তরের মহাপরিচালক আলমগীর মো. মনসুরুল আলম অতিরিক্ত সচিব রুহুল আমিন উপস্থিত ছিলেন। 

প্রসঙ্গত, প্রাক-প্রাথমিকের শিক্ষার্থীরা ভর্তির কিছুদিন পরই করোনা প্রাদুর্ভাবের দরুন শ্রেণিকক্ষে তাদের পাঠদান বন্ধ হয়ে যায়। করোনা সংক্রমণ কমে আসায় গত বছরের ১২ সেপ্টেম্বরে সব শিক্ষাপ্রতিষ্ঠান সীমিত পরিসরে খুললেও প্রাক-প্রাথমিক খোলা হয়নি। এরপর সংক্রমণ বেড়ে যাওয়ায় আবার চলতি ২১ বছরের জানুয়ারিতে শিক্ষাপ্রতিষ্ঠান বন্ধ করা হয়। সংক্রমণ আবার কমে যাওয়ায় গত ২ মার্চ ২০২২ .দেশের সকল প্রাথমিক বিদ্যালয়ের শ্রেণিকক্ষে স্বাস্থ্যবিধি মেনে শিক্ষার্থীদের পাঠদান শুরু হয়েছে। সবশেষে প্রাক-প্রাথমিকের শিক্ষার্থীদেরও ক্লাসে ফিরিয়ে নেওয়ার সিদ্ধান্ত গ্রহণ করা হয়। 
#

মাহবুবুর/অনসূয়া/পরীক্ষিৎ/জাহাঙ্গীর/শাম্মী/মাসুম/২০২২/১৫২০ ঘণ্টা
 

তথ্যবিবরণী 








                                      নম্বর : ৯৬০
বিশ্ব কিডনি দিবসে প্রধানমন্ত্রীর বাণী
ঢাকা, ২৪ ফাল্গুন (৯ মার্চ) : 


প্রধানমন্ত্রী শেখ হাসিনা আগামীকাল ১০ মার্চ ‘বিশ্ব কিডনি দিবস’ উপলক্ষ্যে নিম্নোক্ত বাণী প্রদান করেছেন :  
“বিশ্বের অন্যান্য দেশের ন্যায় বাংলাদেশেও ১০ মার্চ ২০২২ ‘বিশ্ব কিডনি দিবস’ পালিত হচ্ছে জেনে আমি আনন্দিত। এবারের প্রতিপাদ্য ‘Kidney health for all- Bridge the knowledge gap to better care’ অর্থাৎ ‘সুস্থ কিডনি সবার জন্য- জ্ঞানের সেতুবন্ধনে সাফল্য’ যথার্থ ও সময়োপযোগী হয়েছে বলে আমি মনে করি। 

সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমান স্বাধীনতা উত্তর যুদ্ধবিধ্বস্ত দেশটির স্বাস্থ্যখাতের উন্নয়নে নানামুখী উদ্যোগ গ্রহণ করেন। জাতির পিতার পদাঙ্ক অনুসরণ করে আওয়ামী লীগ সরকার ২০০৯ সাল থেকে ধারাবাহিকভাবে সরকার পরিচালনার দায়িত্ব গ্রহণ করে স্বাস্থ্যখাতের উন্নয়নে নিরলসভাবে কাজ করে যাচ্ছে। আমরা একটি গণমুখী স্বাস্থ্যনীতি প্রণয়ন করেছি এবং এই নীতি বাস্তবায়ন করছি। আমাদের সরকার নতুন মেডিকেল কলেজ, ডেন্টাল কলেজ, নার্সিং কলেজ, নার্সিং ইনস্টিটিউট, মেডিকেল এসিস্ট্যান্ট ট্রেনিং স্কুল, হেলথ টেকনোলজি ইনস্টিটিউট প্রতিষ্ঠা করেছে। সাধারণ হাসপাতাল ও বিশেষায়িত হাসপাতালের শয্যা সংখ্যা ও চিকিৎসা সেবা বহুগুণে বৃদ্ধি করা হয়েছে। গ্রামীণ জনগোষ্ঠীর স্বাস্থ্যসেবা প্রদানে সাড়ে ১৮ হাজার কমিউনিটি ক্লিনিক ও ইউনিয়ন উপস্বাস্থ্য কেন্দ্র গড়ে তোলা হয়েছে। ফলে শিশু ও মাতৃমৃত্যুহার উল্লেখযোগ্য হারে হ্রাস পেয়েছে। পিএসসির মাধ্যমে নতুন কয়েক হাজার চিকিৎসক ও নার্স নিয়োগ দেয়া হয়েছে। আমাদের সরকারের গৃহীত নানামুখী পদক্ষেপের ফলে আমরা স্বাস্থ্যখাতে যুগান্তকারী সাফল্য অর্জন করেছি, যা বিশ্বব্যাপী সমাদৃত হচ্ছে।  
কিডনি রোগ একটি নীরব ঘাতক। সুস্বাস্থ্যের জন্য সুস্থ কিডনির বিকল্প নেই। অনেক কিডনি রোগ প্রতিরোধযোগ্য। কিডনি রোগের প্রতিরোধ ও চিকিৎসার বিষয়ে আমাদের সরকার যথাযথ গুরুত্ব দিচ্ছে। আমাদের প্রতিষ্ঠিত কমিউনিটি ক্লিনিকগুলোর মাধ্যমে প্রাথমিক পর্যায়ে কিডনি রোগ সনাক্ত করা সম্ভব। এর ফলে দীর্ঘমেয়াদি কিডনি রোগ ও কিডনি বিকল হওয়ার ঝুঁকিহ্রাস পাবে। কিডনি রোগের সকল আধুনিক চিকিৎসা এখন আমাদের দেশেই সফলভাবে সম্পন্ন হচ্ছে। আমাদের সরকার জাতীয় কিডনি রোগ ইনস্টিটিউটে শয্যা সংখ্যা বৃদ্ধি করেছে এবং নতুন ভবন নির্মাণ করেছে। দেশের সকল মেডিকেল কলেজ হাসপাতালে ৫০ শয্যাবিশিষ্ট ও জেলা সদর হাসপাতালে ১০ শয্যাবিশিষ্ট ডায়ালাইসিস সেন্টার স্থাপনের কাজ চলমান রয়েছে। আমরা স্বল্পমুল্যে ডায়ালাইসিসের ব্যবস্থা করেছি এবং কিডনি প্রতিস্থাপনের জন্য ঢাকা ও চট্টগ্রাম মেডিকেল কলেজ হাসপাতালে ১০ কোটি টাকা অনুদান দেওয়া হয়েছে। 

আমি আশা করি, সরকারের পাশাপাশি বেসরকারি সংস্থাগুলোও তাদের গৃহীত কর্মসূচির মাধ্যমে কিডনি রোগ সম্পর্কে জনসচেতনতা বৃদ্ধিতে ভূমিকা পালন করবে। সকলের সম্মিলিত প্রচেষ্টায় ‘রূপকল্প-২০৪১' বাস্তবায়নের মাধ্যমে জাতির পিতার স্বপ্নের ‘সোনার বাংলাদেশ’ গড়ে তুলবো, ইনশাল্লাহ। 

আমি ‘বিশ্ব কিডনি দিবস-২০২২’ উপলক্ষ্যে গৃহীত সকল কর্মসূচির সার্বিক সাফল্য কামনা করছি। 
জয় বাংলা, জয় বঙ্গবন্ধু

বাংলাদেশ চিরজীবী হোক।”

#

সরওয়ার/অনসূয়া/পরীক্ষিৎ/রেজ্জাকুল/আসমা/২০২২/১০৪৫ ঘণ্টা 

তথ্যবিবরণী 








                                  নম্বর : ৯৫৯

বিশ্ব কিডনি দিবসে রাষ্ট্রপতির বাণী

ঢাকা, ২৪ ফাল্গুন (৯ মার্চ) : 

রাষ্ট্রপতি মোঃ আবদুল হামিদ আগামীকাল ১০ মার্চ ‘বিশ্ব কিডনি দিবস’ উপলক্ষ্যে নিম্নোক্ত বাণী প্রদান করেছেন : 

“বাংলাদেশ রেনাল এসোসিয়েশন, কিডনি ফাউন্ডেশন বাংলাদেশ ও ক্যাম্পস কর্তৃক ‘বিশ্ব কিডনি দিবস-২০২২’ পালনের উদ্যোগকে আমি স্বাগত জানাই।
কিডনি মানবদেহের একটি গুরুত্বপূর্ণ অঙ্গ। শিশু, যুবক ও বৃদ্ধ সবার ক্ষেত্রেই সুস্থ কিডনির গুরুত্ব অপরিসীম। এ প্রেক্ষাপটে এবারের বিশ্ব কিডনি দিবসের প্রতিপাদ্য ‘Kidney health for all - Bridge the knowledge gap to better kidney care’ অর্থাৎ ‘সুস্থ কিডনি সবার জন্য - জ্ঞানের সেতুবন্ধনে সাফল্য’ অত্যন্ত সময়োপযোগী হয়েছে বলে আমি মনে করি।
কিডনি রোগ একটি নীরব ঘাতক। বর্তমানে দেশে কিডনি রোগের প্রকোপ দ্রুত বৃদ্ধি পাচ্ছে। বিশেষজ্ঞদের মতে অনিয়ন্ত্রিত ও অস্বাস্থ্যকর জীবনযাপন, ডায়াবিটিস, উচ্চ রক্তচাপ, ব্যথানাশক ও এন্টিবায়োটিক ঔষধের যথেচ্ছ ব্যবহার, খাদ্যে ভেজাল, স্থূলতা ইত্যাদি কিডনি রোগের প্রকোপ বৃদ্ধির অন্যতম কারণ। বাংলাদেশে প্রায় দুই কোটি লোক কোনো না কোনো কিডনি রোগে আক্রান্ত। এর মধ্যে প্রায় ৪০-৫০ হাজার লোক ডায়ালাইসিস এর মাধ্যমে জীবন ধারণ করছে। দেশের অনেক হাসপাতালে এ রোগের উন্নত চিকিৎসার ব্যবস্থা থাকলেও তা অত্যন্ত ব্যয়বহুল ও সময়সাপেক্ষ। তাই প্রতিকারের পাশাপাশি কিডনি রোগ প্রতিরোধে জনসচেতনতা সৃষ্টি খুবই জরুরি বলে আমি মনে করি। পাশাপাশি আর্থিকভাবে অসচ্ছল কিডনি রোগীদের সহায়তায় এগিয়ে আসতে আমি সংশ্লিষ্ট সকলের প্রতি আহ্বান জানাচ্ছি। 
আমি ‘বিশ্ব কিডনি দিবস-২০২২’ উপলক্ষ্যে আয়োজিত সকল কর্মসূচির সাফল্য কামনা করি। 

জয় বাংলা।

খোদা হাফেজ, বাংলাদেশ চিরজীবী হোক।”
#
হাসান/অনসূয়া/পরীক্ষিৎ/রেজ্জাকুল/মাহমুদা/আসমা/২০২২/১০৪৫ ঘণ্টা 
তথ্যবিবরণী 








                                       নম্বর : ৯৫৮
     জাতীয় দুর্যোগ প্রস্তুতি দিবসে প্রধানমন্ত্রীর বাণী

ঢাকা, ২৪ ফাল্গুন (৯ মার্চ) :

প্রধানমন্ত্রী শেখ হাসিনা আগামীকাল ১০ মার্চ ‘জাতীয় দুর্যোগ প্রস্তুতি দিবস-২০২২’ উপলক্ষ্যে নিম্নোক্ত বাণী প্রদান করেছেন : 

“প্রতি বছরের ন্যায় দেশব্যাপী ১০ মার্চ ‘জাতীয় দুর্যোগ প্রস্তুতি দিবস-২০২২’ উদযাপিত হচ্ছে জেনে আমি আনন্দিত। 

এবারের প্রতিপাদ্য ‘মুজিববর্ষের সফলতা, দুর্যোগ প্রস্তুতিতে গতিশীলতা’ যথার্থ ও সময়োপযোগী হয়েছে বলে আমি মনে করি। সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমান দুর্যোগ ঝুঁকিহ্রাস কর্মসূচি প্রণয়নে পথিকৃৎ। তিনি প্রতিষ্ঠা করেছেন ঘূর্ণিঝড় প্রস্তুতি কর্মসূচি (সিপিপি)। বঙ্গবন্ধু ঘূর্ণিঝড় থেকে জনগণের জানমাল রক্ষায় সেই সময় ১৭২টি উঁচু মাটির কিল্লা তৈরি করেন যা পরবর্তীকালে জনগণ ‘মুজিব কিল্লা’ নামকরণ করেন।  
বর্তমান আওয়ামী লীগ সরকারের দুর্যোগ নিয়ে পূর্বপ্রস্তুতি ও আধুনিক প্রযুক্তি ব্যবহারের কারণে দুর্যোগে প্রাণহানি এক ডিজিটে নামিয়ে আনতে সক্ষম হয়েছে। বর্তমান সরকার ২০০৯ সাল থেকে দুর্যোগ মোকাবিলায় চিরাচরিত ‘দুর্যোগ পরবর্তী সাড়াদান ব্যবস্থাপনা’ থেকে ‘আগাম ব্যবস্থাপনা’ কর্মসূচি গ্রহণের মাধ্যমে জনগণের জানমালের ক্ষয়ক্ষতি কমিয়ে এনেছে। আমাদের সরকারের সময়ে ‘মুজিব কিল্লা’কে সম্প্রসারণ ও আধুনিকায়ন করে মানব ও প্রাণিসম্পদের জন্য নিরাপদ ও টেকসই আশ্রয়স্থল করা হয়েছে। একইভাবে পুরুষের সাথে নারী স্বেচ্ছাসেবক অন্তর্ভুক্ত করে আধুনিক প্রশিক্ষণে প্রশিক্ষিত করে দুর্যোগ ব্যবস্থাপনাকে শক্তিশালী ও গতিশীল করা হয়েছে। দুর্যোগ ঝুঁকিহ্রাস ব্যবস্থাপনায় টেকসই উন্নয়ন লক্ষ্যমাত্রা অর্জনে জেন্ডার রেসপনসিভ ক্যাটাগরিতে ঘূর্ণিঝড়ে প্রস্তুতি কর্মসূচি (সিপিপি)-তে নারীর ক্ষমতায়নের জন্য দুর্যোগ ব্যবস্থাপনা ও ত্রাণ মন্ত্রণালয় সম্মানসূচক জাতিসংঘ জনসেবা পদক-২০২১ অর্জন করেছে। 

দুর্যোগে জানমালের ক্ষয়ক্ষতি কমিয়ে আনতে দেশের ঘূর্ণিঝড়প্রবণ উপকূলীয় এলাকায় বহুমুখী ঘূর্ণিঝড় আশ্রয়কেন্দ্র এবং বন্যাপ্রবণ ও নদীভাঙ্গন এলাকায় টেকসই ও আধুনিক বন্যা আশ্রয়কেন্দ্র নির্মাণ করা হয়েছে। গ্রামীণ অবকাঠামো সংস্কার ও মেরামত এবং সামাজিক নিরাপত্তা কর্মসূচির আওতায় ক্রমবর্ধমান হারে গৃহীত প্রকল্প, গ্রামীণ রাস্তায় ১৫ মি, দৈর্ঘ্য পর্যন্ত সেতু/কালভার্ট নির্মাণ প্রকল্প, ভূমিকম্প ও অন্যান্য দুর্যোগ উদ্ধার কার্যক্রম পরিচালনার জন্য যন্ত্রপাতি সংগ্রহ, বজ্রপাত নিরোধক কর্মসূচি, গৃহহীনদের জন্য দুর্যোগ সহনীয় বাসগৃহ নির্মাণ কর্মসূচি ইত্যাদি সমাজের পিছিয়ে পড়া মানুষের ভাগ্য উন্নয়নে সহায়ক ভূমিকা রাখছে। 

দুর্যোগের আগাম সতর্কতা ও দৈনন্দিন আবহাওয়া বার্তা জানতে মোবাইলে ১০৯০ (টোল ফ্রি) Interactive voice Responsive (IVR) পদ্ধতি চালু করা হয়েছে। ফলে ঘূর্ণিঝড়, বন্যা, বজ্রপাত, শৈত্যপ্রবাহ ইত্যাদি প্রাকৃতিক দুর্যোগে পূর্বপ্রস্তুতি গ্রহণপূর্বক জনগণকে সুরক্ষিত করে সম্পদের ক্ষয়ক্ষতি কমিয়ে আনতে সক্ষমতা অর্জিত হয়েছে। ক্ষয়ক্ষতি কমিয়ে আনার পাশাপাশি সরকার ক্ষতিগ্রস্তদের মানসিক স্বাস্থ্যসেবা নিশ্চিতকরণের জন্য কর্মসূচি বাস্তবায়ন করছে। দুর্যোগ ব্যবস্থাপনায় বাংলাদেশ এখন রোল মডেল।

ভৌগলিকভাবে দুর্যোগপ্রবণ দেশ এবং বিভিন্ন প্রতিকূলতা সত্ত্বেও একটি শক্তিশালী ও কার্যকর দুর্যোগ ব্যবস্থাপনা কাঠামো গড়ে তোলার লক্ষ্যে সময়োপযোগী আইন, বিধি পরিকল্পনা, দুর্যোগ বিষয়ক স্থায়ী আদেশাবলি এবং জলবায়ু পরিবর্তন ও দুর্যোগজনিত ক্ষয়ক্ষতি হ্রাসের ওপর গুরুত্বারোপ করে ‘বাংলাদেশ ব-দ্বীপ পরিকল্পনা ২১০০’ প্রণয়ন করা হয়েছে।  
আমরা ২০৩০ সালের মধ্যে টেকসই উন্নয়ন লক্ষ্যমাত্রা অর্জন করে ২০৪১ সালের মধ্যে দুর্যোগ সহনশীল, ক্ষুধা ও দারিদ্র্যমুক্ত, উন্নত ও সমৃদ্ধ বাংলাদেশ গঠনে সমর্থ হবো-ইনশাল্লাহ।  
আমি ‘জাতীয় দুর্যোগ প্রস্তুতি দিবস-২০২২’ এর সার্বিক সাফল্য কামনা করছি। 

জয় বাংলা, জয় বঙ্গবন্ধু

বাংলাদেশ চিরজীবী হোক।”

#

সরওয়ার/অনসূয়া/পরীক্ষিৎ/জাহাঙ্গীর/রেজ্জাকুল/আসমা/২০২২/১০৪৫ ঘণ্টা

তথ্যবিবরণী 








                                      নম্বর : ৯৫৭

জাতীয় দুর্যোগ প্রস্তুতি দিবসে রাষ্ট্রপতির বাণী 
ঢাকা, ২৪ ফাল্গুন (৯ মার্চ) : 


রাষ্ট্রপতি মোঃ আবদুল হামিদ আগামীকাল ১০ মার্চ ‘জাতীয় দুর্যোগ প্রস্তুতি দিবস-২০২২’ উপলক্ষ্যে নিম্নোক্ত বাণী প্রদান করেছেন : 
“দুর্যোগ ব্যবস্থাপনা ও ত্রাণ মন্ত্রণালয় কর্তৃক ‘জাতীয় দুর্যোগ প্রস্তুতি দিবস-২০২২’ উপলক্ষ্যে দেশব্যাপী নানা অনুষ্ঠান আয়োজনের উদ্যোগকে আমি স্বাগত জানাই। দিবসটির এবারের প্রতিপাদ্য ‘মুজিববর্ষের সফলতা, দুর্যোগ প্রস্তুতিতে গতিশীলতা’ বর্তমান প্রেক্ষাপটে অত্যন্ত তাৎপর্যপূর্ণ ও সময়োপযোগী হয়েছে বলে আমি মনে করি।
ভৌগোলিক অবস্থানগত কারণে বাংলাদেশে প্রতি বছরই বিভিন্ন ধরনের প্রাকৃতিক দুর্যোগ হয়ে থাকে। সঠিক সময়ে যথাযথ প্রস্তুতি গ্রহণ করা গেলে এসব দুর্যোগের ঝুঁকিহ্রাস করে জনগণের জানমালের ক্ষয়ক্ষতি কমিয়ে আনা সম্ভব। বর্তমানে সম্ভাব্য দুর্যোগ মোকাবিলায় পূর্ব-প্রস্তুতিকে দুর্যোগ ব্যবস্থাপনার কার্যকর কৌশল হিসেবে বিবেচনা করা হয়। সর্বকালের সর্বশ্রেষ্ঠ বাঙালি জাতির পিতা বঙ্গবন্ধু শেখ মুজিবুর রহমান স্বাধীনতা পরবর্তী সময়ে প্রাকৃতিক দুর্যোগ মোকাবিলায় নানাবিধ পদক্ষেপ গ্রহণ করেছিলেন। উপকূলীয় বনায়নের মাধ্যমে ঘূর্ণিঝড় মোকাবিলা, বন্যা আশ্রয়কেন্দ্র এবং মুজিব কিল্লা নির্মাণের কাজও তখন থেকে শুরু হয়েছিল। তিনি ১৯৭৩ সালে ঘূর্ণিঝড় প্রস্তুতি কর্মসূচি (সিপিপি)-কে সরকারের অন্যতম একটি কর্মসূচি হিসেবে গ্রহণ করেছিলেন, যা আজও দুর্যোগ ঝুঁকিহ্রাসের ক্ষেত্রে বিশ্বে একটি উত্তম চর্চা হিসেবে পরিগণিত হচ্ছে।
বঙ্গবন্ধুর দেখানো পথেই বর্তমান সরকার দুর্যোগ প্রস্তুতির ক্ষেত্রে বিভিন্ন ধরনের টেকসই কর্মসূচি বাস্তবায়ন করছে। দেশের আর্থসামাজিক উন্নয়নের গতি ত্বরান্বিত করতে এবং মুজিববর্ষের প্রতিশ্রুতি বাস্তবায়নে দুর্যোগ প্রস্তুতিমূলক পদক্ষেপ হিসেবে গ্রামীণ রাস্তায় সেতু-কালভার্ট নির্মাণ, গ্রামীণ মাটির রাস্তাসমূহ টেকসইকরণের লক্ষ্যে হেরিংবোন বন্ডকরণ, উপকূলীয় এলাকায় বহুমুখী ঘূর্ণিঝড় আশ্রয়কেন্দ্র নির্মাণ, জেলা ত্রাণ গুদাম-কাম দুর্যোগ ব্যবস্থাপনা তথ্যকেন্দ্র নির্মাণ, ভূমিকম্প ও অন্যান্য দুর্যোগকালে অনুসন্ধান ও উদ্ধার কার্যক্রম পরিচালনার জন্য যন্ত্রপাতি সংগ্রহ, মুজিব কিল্লা নির্মাণ, সংস্কার ও উন্নয়নসহ বিভিন্ন প্রকল্প বাস্তবায়িত হচ্ছে। এসব কার্যক্রমের প্রতিটি ধাপে সম্পদের সুষ্ঠু ও টেকসই ব্যবহার নিশ্চিতকরণ এবং পরিবেশ সংরক্ষণে গুরুত্ব দিতে হবে। সকলের সম্মিলিত প্রচেষ্টায় যথাযথ পরিকল্পনা ও প্রস্তুতি গ্রহণের মাধ্যমে জলবায়ু পরিবর্তনের প্রভাব মোকাবিলা এবং দুর্যোগের ক্ষয়ক্ষতি ও ঝুঁকি হ্রাসে বাংলাদেশ উল্লেখযোগ্য ভূমিকা রাখতে সক্ষম হবে ( এ প্রত্যাশা করি।
আমি ‘জাতীয় দুর্যোগ প্রস্তুতি দিবস-২০২২’ উপলক্ষ্যে গৃহীত কার্যক্রমের সার্বিক সাফল্য কামনা করছি।  
জয় বাংলা।

খোদা হাফেজ, বাংলাদেশ চিরজীবী হোক।”
#

